
Bačevac: Rebalansom budžeta osigurana su sredstva za nastavak izgradnje Omladinskog centra u
Novom Pazaru, jednog od najvećih projekata.
Bačevac: Rebalansom budžeta osigurano je finansiranje nastavka izgradnje Omladinskog centra u Novom
Pazaru, koji će obuhvatiti više od 6.500 kvadratnih metara.
Poslanik u Narodnoj skupštini Srbije dr Muamer Bačevac izjavio je da su rebalansom budžeta osigurana
sredstva za nastavak izgradnje Omladinskog centra u Novom Pazaru, objekta koji bi, prema njegovim
riječima, trebalo da bude jedan od najvećih i najsavremenijih te vrste u Srbiji i regionu.
Govoreći tokom skupštinske rasprave o rebalansu, Bačevac je istakao značaj nastavka finansiranja
velikih projekata u Novom Pazaru i Sandžaku. Posebno je izdvojio izgradnju Kliničko-bolničkog centra,
radove na uređenju i ukorićavanju riječnih korita, kao i planiranu izgradnju brze saobraćajnice između
Novog Pazara i Kraljeva.
On je pozdravio najavu da bi radovi na brzoj cesti Novi Pazar-Kraljevo trebalo da počnu najkasnije u
maju 2027. godine, ocijenivši da je riječ o projektu od velikog značaja za razvoj ovog dijela Srbije.
Posebnu pažnju Bačevac je posvetio Omladinskom centru, naglašavajući da se u Novom Pazaru, za
razliku od brojnih gradova u kojima su postojeći objekti prilagođavani potrebama mladih, gradi potpuno
nova i namjenski projektovana zgrada.
"Ovaj multifunkcionalni kompleks će, zbog blizine Državnog univerziteta, tri srednje i jedne osnovne
škole, služiti mladima iz cijelog regiona", rekao je Bačevac.
Planirano je da objekat ima više od 6.500 kvadratnih metara. Pored prostora namijenjenog aktivnostima
Omladinskog centra, u njemu bi trebalo da bude smještena i gradska javna biblioteka na oko 2.000
kvadratnih metara.
Kompleks  će,  prema  predstavljenom planu,  sadržati  i  savremeni  Centar  za  dualno  obrazovanje,
konferencijsku salu sa više od 100 mjesta, restoran namijenjen praktičnoj obuci budućih ugostitelja, kao
i podzemnu garažu. Bačevac smatra da će završetkom projekta Novi Pazar, kao grad sa velikim brojem
mladih, dobiti prostor koji će objediniti obrazovne, kulturne i omladinske sadržaje na jednom mjestu.
"Izgradnjom ovog centra kraj sa najvećim brojem mladih dobiće jedinstven i reprezentativan objekat u
zemlji, što je direktan rezultat djelovanja naše koalicije", zaključio je Bačevac.

